Meddwl am Marc


Marc Pennod 14  adnodau 1-11 

Eneinio Iesu yn Bethania

Dyma un o’r hanesion hyfrytaf sy’n dangos cariad gwraig at Iesu. Mae Ioan yn dweud mai Mair oedd enw’r wraig yn yr hanes (Ioan 12:1-3)  Mair chwaer Martha a Lasarus.  Y wraig oedd yn caru ei Harglwydd ddigon i dorri “jar alabaster hardd” a thywallt “y persawr ar ben Iesu”(adn 3) “persawr costus, olew nard pur.”  Persawr a fyddai mwy na thebyg wedi costio cyflog blwyddyn i berson!  Wrth dorri’r jar roedd hi’n dangos nad oedd hi am gadw dim ohono’n ôl.

Cwestiwn: Beth oedd tywallt y persawr yn ei feddwl?

· i’r wraig - roedd nard pur yn gostus, roedd yn dangos  ei chariad hi at Iesu.

· i Iesu - roedd yn dangos ei fod yn frenin ac yn Feseia.  Roedd yr Iddewon yn eneinio brenhinoedd ag olew (1 Samuel 16:13)  Roedd hi’n arfer ganddyn nhw hefyd eneinio corff wedi iddo farw - fel mae Iesu’n esbonio (adn 8).

· i’r bobl – agwedd galon galed oedd gan y bobl, roedden nhw’n gas tuag ati ac yn dweud ei bod yn wastraffus (adn 4). Oedden nhw wir yn rhoi’r tlodion o flaen Iesu, neu chwilio am reswm i gondemnio’r wraig oedden nhw?

Tra’r oedd y wraig wrthi’n arllwys persawr ar ben Iesu roedd y prif offeiriaid ac arbenigwyr y Gyfraith yn chwilio am esgus i’w ladd. (adn 10)

Cwestiwn: Fel arweinwyr crefyddol  ai cynllwynio i ladd Iesu oedd eu syniad o ddathlu’r Pasg?  Beth mae hyn yn dangos am eu calonnau o flaen Duw?  Ydy bod yn rhan o seremoni crefyddol yn ddigon i’n gwneud ni’n iawn gyda Duw? 

Pam aeth Jwdas Iscariot ati i fradychu Iesu?  Sut oedd y prif offeiriaid yn teimlo. . .

     “Roedden nhw wrth eu ______ pan glywon nhw. . .” (adn 4)

Sut oedd agwedd Jwdas a’r archoffeiriaid  yn wahanol i agwedd y wraig? Ydy e’n wir i ddweud heddiw fod Iesu yn achosi’r un gwahaniaeth barn?

Ydy Iesu yn dweud wrthon ni am beidio â rhoi arian i’r tlodion neu ydy e’n dweud bod rhywbeth arbennig y medrwn ni gyd  roi iddo?  Beth yw’r peth mwyaf gwerthfawr a chostus y medrwn ni roi i Iesu?

Cwestiwn: Bydd pobl dros y byd i gyd yn cofio beth wnaeth y wraig.  Beth fydd pobl yn cofio amdanon ni?

Gweddi: Arglwydd helpa ni i dywallt persawr ein cariad am dy ben a’th addoli fel y gwir Feseia. Helpa ni i fwynhau dy gwmni.  Gofynnwn hyn yn dy enw’n unig. Amen

